
Gysgaça beýan

Bu ylmy makalada sanly özgertmeler şertlerinde 
we maliýe maglumatlarynyň möçberiniň artmagy 
bilen baglanyşykly ýagdaýda maliýe seljermesiniň 
hilini ýokarlandyrmakda emeli aňyň (EA) ulanylyşy 
beýan edilýär. Makalada emeli aňyň maliýe 
seljermesinde ulanylýan esasy ugurlar beýan edilýär: 
maliýe görkezijilerini çaklamak, töwekgelçilikleri we 
anomaliýalary ýüze çykarmak, uly maglumatlary we 
gurluşsyz maglumatlary (tekstler, habarlar, hasabatlar) 
intellektual taýdan gaýtadan işlemek. Maşyn 
öwrenişi, çuň neýron torlary we tebigy dili gaýtadan 
işlemek tehnologiýalarynyň ornaşdyrylmagynyň 
çaklamalaryň takyklygyny ýokarlandyrýandygy, 
adam faktorynyň täsirini peseldýändigi, seljerme 
amallaryny tizleşdirýändigi we dolandyryş 
çözgütleriniň esaslandyrylyşyny güýçlendirýändigi 
görkezilýär. Makalada maglumatlary taýýarlamak, 
modelleri saýlamak, netijeleri düşündirmek we 
hil gözegçiligini öz içine alýan maliýe seljermesine 
emeli aňy integrasiýa etmek boýunça konseptual 
model hödürlenýär. Netijede, maliýe seljermesinde 
intellektual tehnologiýalaryň ösüşiniň tehnologiýa 
taýdan kämillik, model açyklygy, kiberhowpsuzlyk 
we düzgünleşdiriji üpjünçilik bilen utgaşykly alnyp 
barylmalydygy barada netije çykarylýar.

Esasy sözler: emeli aň, maliýe seljermesi, maşyn 
öwrenişi, Big Data, çaklama, töwekgelçilik dolandyryşy, 
NLP (tebigy dili işlemek), seljermäniň hili.

Türkmenistanda maliýe ulgamynyň 
sanlylaşdyrylmagy häzirki wagtda milli ykdysadyýeti 
döwrebaplaşdyrmagyň esasy ugurlarynyň biri 
bolup durýar. Dünýä maliýe bazarlarynyň global 
transformasiýasy şertlerinde sanly tehnologiýalaryň 
ösüşi, elektron töleg serişdeleriniň ornaşdyrylmagy, 

bank amallarynyň awtomatlaşdyrylmagy we 
platforma esasly maliýe hyzmatlaryna geçiş maliýe 
ulgamynyň açyklygyny, durnuklylygyny we bäsdeşlige 
ukyplylygyny ýokarlandyrmagyň esasy şertlerini 
döredýär.

Soňky ýyllarda Türkmenistanda nagt däl 
hasaplaşyklaryň infrastrukturasyny giňeltmek, 
internet-bank hyzmatlaryny we mobil töleg 
goşundylaryny ösdürmek, prosessing merkezlerini 
döwrebaplaşdyrmak we bank maglumat ulgamlaryny 
integrasiýa etmek boýunça çäreler yzygiderli 
durmuşa geçirilýär. Maliýe hyzmatlarynyň bitewi 
sanly giňişliginiň döredilmegi hasaplaşyklaryň 
tizligini ýokarlandyrmaga, tranzaksiýa çykdajylaryny 
azaltmaga we ilat hem-de telekeçilik subýektleri üçin 
maliýe hyzmatlarynyň elýeterliligini giňeltmäge 
mümkinçilik berýär.

Uly maglumatlar tehnologiýalarynyň, 
awtomatlaşdyrylan maliýe monitoring ulgamlarynyň 
we töwekgelçilik seljermesiniň intellektual 
gurallarynyň ornaşdyrylmagy aýratyn ähmiýete 
eýedir. Bu ýagdaý likwidliligi dolandyrmagyň hilini 
ýokarlandyrmaga, karz syýasatyny optimallaşdyrmaga 
we amaly hem-de kiber töwekgelçilikleri azaltmaga 
mümkinçilik berýär. Şeýle hem sanly hyzmatlaryň 
ösüşi bank ulgamynda täze işewürlik modelleriniň, şol 
sanda uzakdan hyzmat etmegiň we şahsylaşdyrylan 
maliýe hyzmatlarynyň döremegine getirýär.

Türkmenistanyň maliýe ulgamynyň 
sanlylaşdyrylmagy maliýe howpsuzlygyny üpjün 
etmek, töleg tertibini berkitmek we ýurduň maýa 
goýum özüne çekijiligini ýokarlandyrmak bilen 
gönüden-göni baglanyşyklydyr. Geljekde maliýe 
ulgamynyň ösüşi kadalaşdyryjy hukuk binýadyny 
kämilleşdirmegi, maliýe tehnologiýalary boýunça 
hünärmenleri taýýarlamagy we häzirki zaman 

kiberhowpsuzlyk standartlaryny ornaşdyrmagy 
talap edýär. Sanly özgertmeleriň maliýe ulgamynda 
toplumlaýyn çemeleşmesi durnukly ykdysady ösüş 
üçin şertleri döredýär we dünýäniň sanly maliýe 
giňişligine integrasiýa edilmegine mümkinçilik berýär.

Maliýe seljermesi umumy manyda – bu guramanyň 
maliýe maglumatlaryny dolandyryş netijelerine 
öwürmek üçin ulanýan usullarynyň we amallarynyň 
toplumydyr. Ol maliýe hasabatlarynyň seljermesini 
(balans, girdejiler we çykdajylar hasabaty, pul 
akymlary), maliýe ýagdaýynyň bahalandyrylmagyny 
(likwidlilik, tölege ukyplylyk, durnuklylyk), şeýle hem 
girdejililige, çykdajylara we töwekgelçiliklere täsir 
edýän faktorlaryň ýüze çykarylmagyny öz içine alýar.

Amaly taýdan maliýe seljermesi näme boldy 
(beýan ediji seljerme), näme üçin boldy (diagnostik 
seljerme) we dürli ssenariýalarda näme bolar 
(çaklajy seljerme) diýen üç sany esasy soraglara 
jogap berýär. Maliýe edaralary üçin bu karz bermek, 
maýa goýumlary we pul akymlaryny dolandyrmak, 
şeýle hem töwekgelçiliklere gözegçilik etmek we 
kadalaşdyryjy talaplary berjaý etmek boýunça 
esaslandyrylan çözgütleri taýýarlamagy aňladýar. 
Sanly ykdysadyýet şertlerinde maliýe seljermesiniň 
möhüm aýratynlygy onuň diňe hasabatlaryň jemleýji 
görkezijileri bilen çäklenmän, eýsem tranzaksiýalaryň 
ilkinji akym maglumatlary bilen hem işlemegidir. 
Bu bolsa hasaplamalardaky gyşarmalary has çalt 
ýüze çykarmaga, has takyk çaklamalary döretmäge 
we öňünden mümkin bolan meseleleri , mysal üçin, 
maliýe portfeliň hiliniň peselmegini, likwidliligiň 

azalmagyny ýa-da galplyk amallarynyň artmagyny 
anyklamaga mümkinçilik berýär.

Häzirki zaman guramasynda maliýe seljermesiniň hili 
diňe hasaplamalaryň takyklygy we hasabatlaryň dolulygy 
bilen däl, eýsem seljeriş ulgamynyň meýillerini wagtynda 
ýüze çykarmak, esasy görkezijileri takyk çaklamak 
hem-de näbellilik şertlerinde dolandyryş çözgütlerini 
ygtybarly goldamak ukyby bilen hem kesgitlenýär. Maliýe 
ulgamynyň sanlylaşdyrylmagy bilen maglumatlaryň 
möçberi we dürlüligi artýar: tranzaksiýalar, müşderi 
profilleri, özüni alyp baryş signallary, bazar nyrhlary, şeýle 
hem habar tekstleri, düzgünleşdiriji resminamalar we 
korporatiw hasabatlar. Şeýle şertlerde kesgitli düzgünlere, 
çyzykly modellere we el bilen düşündirişe esaslanýan 
maliýe seljermesi çemeleşmeleri, köplenç, çäklidigini 
görkezýär. Sebäbi, olar bazar şertleriniň üýtgemegine tiz 
uýgunlaşyp bilmeýär we ýokary ölçegli hem-de gurluşsyz 
maglumat toplumlaryndan peýdaly kanunalaýyklyklary 
netijeli çykaryp bilmeýär. Halkara maliýe institutlary 
emeli aňyň seljermäniň netijeliligini ýokarlandyryp, 
töwekgelçilikleri dolandyrmagy we laýyklyk (komplaens) 
amallaryny güýçlendirip bilýändigini gönüden-göni 
belleýärler. Şeýle-de bolsa şol bir wagtda bu model 
töwekgelçilikleri dolandyrmagyň we çözgütleriň 
aç-açanlygynyň ähmiýetiniň artýandygyny hem 
nygtaýarlar [4]. 1-nji tablisada görkezilişi ýaly, emeli 
aň gurallaryny ulanmak uly göwrümli maglumatlaryň 
(Big Data) işlenilmegini optimallaşdyrmaga, netijeleriň 
ygtybarlylygyny ýokarlandyrmaga hem-de seljeriş 
prosesini toplumlaýyn awtomatlaşdyrmaga ýardam 
berýär.

1-nji tablisa 

Adaty we emeli aň esasly maliýe seljermesiniň deňeşdirilmegi

Görkeziji Adaty seljerme Emeli aň ulanylýan seljerme

Maglumatlaryň möçberi Çäklendirilen Uly maglumatlar (Big Data)
Model görnüşi Çyzykly, düzgünlere esaslanan Çyzykly däl, ML/DL
Takyklyk Orta Ýokary
Seljermegiň tizligi Pes/el bilen Ýokary / awtomatlaşdyrylan
Tekstler bilen işlemek Çäklendirilen Giňeldilen (NLP)
Uýgunlaşma ukyby Pes Ýokary
Adam faktorynyň täsiri Ýokary Azaldylan

Maliýe seljermesinde hil düşünjesini takyklyk, 
durnuklylyk, düşündirilip bilinmek ukyby we amaly 
taýdan ulanylyp bilinmegi arkaly düşündirmek 
maksadalaýykdyr. Takyklyk çaklama we klassifikasiýa 
metrikalary arkaly ölçenilýär, meselem RMSE - iňlis 
dilinde Root Mean Square Error we MAE – iňlis 
dilinde Mean Absolute Error  (orta kwadrat we orta 
absolýut çaklama ýalňyşlyklary), şeýle hem AUC/
ROC- iňlis dilinde Area Under the Curve/ Receiver 
Operating Characteristic (duýgurlyk bilen ýalňyş 
signallaryň arasyndaky egri astyndaky meýdan — 
klassifikasiýanyň hil görkezijisi) we - iňlis dilinde 
Precision/Recall (hadysalaryň, mysal üçin defolt 
ýa-da galplyk ýagdaýlarynyň ýüze çykarylmagynyň 
takyklygy we dolulygy). Durnuklylyk modeli 
makroykdysady şertleriň, maliýe portfeliň gurluşynyň 
ýa-da müşderi segmentleriniň üýtgemegi ýagdaýynda 
özüni alyp barşynyň durnukly bolmagyny aňladýar. 

Hut durnuklylyk “tötänleýin laýyklaşdyrylan” 
modeli senagat taýdan ulanmak üçin ygtybarly 
modelden tapawutlandyrýar. Düşündirilip 
bilinmegi we gözegçilik edilip bilinmegi netijeleri 
düşündirmek we olaryň dogrulygyny barlamak 
üçin zerurdyr: maliýe guramasy diňe bir çaklama 
almak bilen çäklenmän, eýsem ony içerki gözegçilik, 
auditorlar we düzgünleşdiriji edaralaryň öňünde 
esaslandyryp bilmelidir. Amaly taýdan ulanylyp 
bilinmegi maglumatlary işläp taýýarlamagyň tizligini, 
giňeldilip bilinmegini we prosesiň gaýtadan öndürilip 
bilinmegini öz içine alýar, ýagny ulgamyň hakyky 
maglumat akymlarynda durnukly işläp bilmek ukybyny 
aňladýar. Emeli aň gurallarynyň ornaşdyrylmagy bilen 
maliýe seljermesiniň takyklygynyň ýokarlanmagynyň 
arasyndaky baglanyşyk 1-nji diagrammada beýan 
edilýär.

1-nji diagramma. Emeli aňy ornaşdyrmagyň hasabyna maliýe seljermesiniň hiliniň ýokarlanmagy

Amaly taýdan seredilende, emeli aň maliýe 
seljermesiniň hilini, ilkinji nobatda, uly göwrümli 
taryhy we akymlaýyn maglumatlardan öwrenmek 
hem-de adaty modelleriň köplenç ýönekeýleşdirýän 
ýa-da ünsden düşürýän çyzykly däl baglylyklary 
ýüze çykarmak ukyby arkaly ýokarlandyrýar. Tablisa 

görnüşli maliýe maglumatlary üçin giňden “yzygiderli 
güýçlendirilýän algoritmler” (iňl. gradient boosting) 
algoritmleri ulanylýar, mysal üçin, “XGBoost/
LightGBM” ansambl modeller bolup, olar çözgüt 
agaçlaryny yzygiderli “gowulandyrýar” we gurluşly 
alamatlar bilen gowy işleýär). Wagt hatarlary we 

köp faktorly maglumat akymlary üçin bolsa “Uzak 
möhletli ýa-da gysga möhletli ýat” modeli (LSTM, 
iňl.Long Short-Term Memory) wagtyň dowamynda 
uzak möhletli baglylyklary “ýatda saklaýan” neýron 
torlaryň görnüşi hem-de “Transformer arhitekturasy” 
synlamalaryň arasynda möhüm gatnaşyklary “üns” 
mehanizmi arkaly ýüze çykarýan modeller ulanylýar. 
Likwidligi çaklamak, möhletinden gijä galmagyň 
ähtimallygyny kesgitlemek, pul akymlarynyň 
dinamikasyny seljermek we maliýe portfeliň 
hiliniň ýaramazlaşmagyny ir ýüze çykarmak ýaly 
meselelerde şeýle modeller, wagty dogry gurnalan 
walidasiýa şertlerinde, çaklama ýalňyşlygyny azaltmaga 
hem-de nädogry duýduryşlaryň paýyny peseltmäge 
mümkinçilik berýär.

Emeli aňyň aýratyn täsiri karz skoringinde we 
karz töwekgelçiligini dolandyrmakda görünýär. Karz 
skoringi – karz alyjynyň özüni alyp barşy we maliýe 
ýagdaýy baradaky maglumatlara esaslanyp, onuň defolt 
(borçlaryny ýerine ýetirip bilmezlik) ähtimallygyny 
bahalandyrmakdyr. Bu ýerde seljermäniň hili nädogry 
çözgütleriň paýynyň azalmagy, müşderileri has takyk 
segmentasiýa etmek we defoltyň ähtimallygyny has 
anyk kesgitlemek arkaly ýüze çykýar. Şol bir wagtyň 
özünde, hut skoring ulgamynda düzgünleşdiriji 
(regulýator) çäklendirmeler has aýdyň duýulýar: 
modeliň logikasynyň subut edilip bilinmegi, modeliň 
belli toparlara “adalatsyz” baha bermegine getirýän 
gyşarmalaryň (bias) gözegçilikde saklanmagy we 
karz alyjylaryň gurluşy üýtgände modeliň dogry 
işlemegi talap edilýär. Ýewropa bank gözegçiligi 
maşyn öwrenmesini reýting modellerinde ulanmak 
üçin emeli aň modelleriň dolandyryş ulgamyna 
(eýeler, resminamalar, üýtgetme düzgünleri, garaşsyz 
barlag) ünsüni güýçlendirilmelidigini, aýratyn hem 
düşnükliligine we walidasiýa edilmegine aýratyn 
üns berilmelidigini belläp geçýär [1]. Wagt boýunça 
walidasiýa (time-series split) – modeli öwretmekde 
ulanylmadan soňky geljek döwürlerde barlamak 
diýmekdir, Taryhy maglumatlar esasynda barlag bolsa 
modeli geçmiş maglumatlarynda “şol wagt” elýeterli 
bolan maglumatlar esasynda çözgüt kabul edilýän ýaly 
edip synagdan geçirmekdir.

Emeli aňyň seljermäniň hiline gönüden-göni 
täsir edýän ýene bir ugry – galplyga garşy göreş 
(antifraud) we anomaliýalary ýüze çykarmakdyr. 
“Antifraud” – galplyk bilen bagly amallary ýüze 
çykarmaga gönükdirilen analitiki we guramaçylyk 

çäreler toplumydyr, anomaliýalary ýüze çykarmak 
bolsa adaty däl tranzaksiýalary ýa-da özüni alyp 
baryşlary tapmak bolup, olar töwekgelçiligi görkezýär. 
Bu ýerde klassifikasiýa modelleri bilen bir hatarda 
gözegçiliksiz (unsupervised) usullar hem ulanylýar, 
mysal üçin “awtoenkoderler” adaty maglumatlary 
gaýtadan dikeltmegi öwrenýän we dikeltme 
ýalňyşlygynyň ýokary bolmagy arkaly gyşarmalary 
kesgitleýän neýron torlar, şeýle hem graf usullary 
– müşderiler we tranzaksiýalar baglanyşyk grafigi 
görnüşinde görkezilip, şübheli gurluşlar gözlenilýär. 
Şeýle-de bolsa, “antifraud” seljermesiniň hili diňe 
“anyklanan galplyklaryň sany” bilen ölçelmeýär; 
esasy mesele – maliýe ýitgileriniň öňüni almak bilen 
müşderileriň esassyz (ýalňyş) bloklanmagynyň 
arasynda deňagramlylygy saklamakdyr. Şonuň 
üçin hem çäk bahalarynyň (thresholdlaryň) 
dogry sazlanmagy, hil görkezijilerine yzygiderli 
gözegçilik edilmegi we modelleriň wagtly-wagtynda 
täzelenmegi aýratyn möhümdir. Aýratynlykda NLP 
seljermesini, ýagny tebigy dili gaýtadan işlemegi 
(Natural Language Processing) bellemek gerek: muňa 
habarlaryň, hasabatlaryň, korporatiw çykyşlaryň 
we aragatnaşyklaryň seljermesi degişlidir. Maliýe 
seljermesinde tekst maglumatlary köplenç sanly 
(formal) görkezijilerden has çalt duýduryş (signal) 
berýär. Sentiment seljermesi – habarlaryň oňyn ýa-
da otrisatel äheňini kesgitlemek – töwekgelçiligi we 
bazarlaryň dinamikasyny bahalandyrmakda umumy 
maglumat fonuny hasaba almaga mümkinçilik berýär.

Hiliniň ýokarlanmagynda esasy elementleriň 
biri – düşündirip bolmagyndadyr (iňl. explainability), 
sebäbi maliýe ulgamynda “hil taýdan gowy model” 
diňe takyk bolman, eýsem esaslandyrylan bolmalydyr. 
Halkara gözegçilik tejribesi ýeterlik derejede aç-
açanlygyň bolmazlygynyň ynamy peseldýändigini 
görkezýär. Şeýle hem düşündirijilige bolan talaplar 
modeliň ulanylyş töwekgelçiliginiň derejesine laýyk 
gelmelidir [2].

Amaly taýdan düşündiriş bermek üçin “SHAP” 
we “LIME” ýaly usullar giňden ulanylýar. “SHAP (iňlis 
dilinde Shapley Additive Explanations) ” guraly  her 
bir alamatyň (feature) soňky çaklama goşýan paýyny 
“adalatly paýlaşyk” prinsipi boýunça düşündirýär. “LIME 
(iňl. Local Interpretable Model-agnostic Explanations) ” 
guraly bolsa anyk bir gözegçiligiň töwereginde ýönekeý 
ýerli model gurup, näme üçin esasy modeliň şeýle netijä 
gelendigini düşündirmäge kömek edýär.

Şol bir wagtyň özünde, barlaglar düşündirişleriň 
durnuksyz bolup bilýändigini görkezýär. Bu ýagdaý 
aýratyn-da klaslaryň disbalansy (deňsizligi) bolan 
halatlarynda, meselem, defolt ýagdaýlarynyň kadaly 
ýagdaýlardan köp möçberde az bolan wagtynda 
ýüze çykýar. Şonuň üçin hili diňe takyklyk ölçegleri 
boýunça däl-de, eýsem düşündirişleriň durnuklylygy 
boýunça hem bahalandyrmak möhümdir [8]. Maliýe 
ulgamynda emeli aňy düzgünleşdirmek yzygiderli 
ösýär, şonuň üçin guramalar model töwekgelçiligini 
dolandyrmak we aç-açanlyk boýunça çemeleşmeleriň 
kem-kemden resmi talaplara öwrülýändigini hem 
göz öňünde tutmalydyr [3]. Şol bir wagtda tekstler 
çeşmeleriň barlagyny, ýalňyşlary aradan aýyrmagy 
we modelleriň manipulýasiýalara (aldawlara) garşy 
durnuklylygyny barlamagy talap edýär. Bu bolsa 
seljeriş ulgamynyň hiline we howpsuzlygyna gönüden-
göni baglydyr.

Meseleleriň möhüm gatlagy ulgamlaýyn we 
amaly töwekgelçiliklerdir. Emeli aň öňden bar bolan 
töwekgelçilikleri (mysal üçin, maglumat ýalňyşlyklary 
we nädogry çaklamalar) giňeldip biler, şeýle hem täze 
töwekgelçilikleri döredýär: üpjün edijilere garaşlylyk, 
şol bir kitaphanalaryň köpçülikleýin ulanylmagy we 
alamatlaryň sinhron üýtgemeleri. “Maglumat drifti” 
(iňl. data drift) – giriş maglumatlarynyň paýlanyşynyň 
wagtyň geçmegi bilen üýtgemegidir. “Konsepsiýa 
drifti” (iňl. concept drift) bolsa maglumatlar bilen 
maksatly üýtgeýjiniň arasyndaky gatnaşygyň 
üýtgemegini aňladýar (mysal üçin, ykdysady çökgünlik 
döwründe karz alyjylaryň özüni alyp barşynyň 
üýtgemegi). Maliýe durnuklylygy derejesinde 
emeli aňyň ulanylyşynyň netijelerini we gözegçilik 
gurallarynyň ýeterlikliligini yzygiderli gözegçilikde 
saklamagyň zerurdygy bellenilýär [6]. Şonuň üçin 
maliýe seljermesiniň hilini ýokarlandyrmak model 
we emeli aň töwekgelçiliklerini doly ömürlik sikl (life 
cycle) boýunça dolandyrmazdan mümkin däldir. 
Bu ugurda halkara emeli aň tehnologiýalarynyň 
töwekgelçiliklerini dolandyrmak standartlaryna 
daýanmak peýdalydyr – olar töwekgelçilikleri 
dolandyrmak ulgamynyň ýaşaýyş sikline integrasiýa 
edilmegini, çözgütleriň resmileşdirilmegini we 
yzygiderli gözegçilik edilmegini talap edýär [7].

Amaly taýdan emeli aň aýratyn eksperiment 
(synag) däl-de, dolandyrylýan ulgam hökmünde 
ornaşdyrylanda işiň hili ýokarlanýar. Guramalar üçin 
maglumatlaryň hilini üpjün etmek, maksatlary dogry 

kesgitlemek, meselä laýyk model saýlamak, wagt 
boýunça walidasiýa geçirmek, netijeleri düşündirmek 
we üznüksiz monitoringi guramak möhümdir. 
MLOps arkaly modelleriň işini ulgamlaýyn esasda 
(amalyýete) ornaşdyrmak hili durnuklylygyny 
we gaýtalanmagyny üpjün edýär: maglumatlaryň 
we modelleriň nusgalarynyň yzygiderli hasaba 
alynmagy, üýtgeşmeleriň gözegçiligi, gyşarmalaryň 
monitoringi, gaýtadan öwretmegiň düzgünleri we 
ätiýaçlyk geçiş proseduralary modeliň hiliniň peselme 
töwekgelçiligini azaldýar. Halkara seljermeler emeli 
aňyň peýdalarynyň ulydygyny, emma olaryň diňe 
kämil töwekgelçilik dolandyryşy we aç-açanlyk 
şertlerinde netije berýändigini belleýär. Beýle 
bolmadyk ýagdaýynda, gizlin gyşarmalar (drift), 
nädogry walidasiýa (laýyklygyny kepillendirmek) we 
gözegçiliksiz model täzelenmeleri sebäpli, seljermäniň 
hili peselip biler [5]. Şoňa görä-de, iň amatly strategiýa 
– emeli aňyň tehnologik artykmaçlyklaryny maliýe 
gözegçiliginiň kadalary bilen utgaşdyrmakdyr. 
Bu strategiýa netijeleriň ölçenilip bilinmegini, 
düşnükliligini, dolandyrmaga bolan mümkinçiligini 
we gözegçilik talaplaryna laýyklygyny üpjün edýär.

